
Kloschterräbe

Sujet:

s'Giftgschyss 
Motto:

Fir jedes Schmitzli, au nur ghuucht,

es hitigsdags e Giftschyn bruucht.

Hesch e Rendez-vous bi Räge,

Wotsch dy AB-Schissle pfläge,

Settsch e Kilo Zugger kaufe,

Dur d'Bahnhofunterfiehrig laufe,

Mechtsch an Match vom E H C,

E Vollbad näh im Eglisee,

Bruuchsch e Mittel gege Schubbe,

Zwai Zingge Knoblauch fir in d'Subbe,

Kaufsch am Märtblatz drey Brissago,

Saisch zem Chef am Mändig: Lago!

Bisch e Fan vom Furgler Kurt,

Fahrsch als iber d'Fasnacht furt,

Mechtsch gärn no meh Styre zahle,

Issisch d'Aerdniss mit dr Schale,

Heersch am Samschtig d'Sändig: ODER?

Gisch so Mischt als sälber vo dr,

Mechtisch d'Aier meegligscht waich,

Findsch, dä Zeedel syg e Saieh,

D'Kuttlebutzer langsam gaga,

Schleen dr d'Brys au uf dr Maga,

Bisch Bsitzer vome Bärnhardiner,

Isch eventuell dy Babbe Schryner,

Speysch bim Biggle-n-als in d'Händ,

Fählts dr am Humor emänd,

Verwachsch am Morge vor em Wegger,

Hesch Mieh mit em Bananestegger,

Erger mit dym Stugg, dr Mary,
Gohsch uf sone Schyss-Safari,

Kybbsch als aine-n-ibere Durscht,

Isch 's Frauejohr dr vellig wurscht,

Haltsch 's Gerster Trudy fir e Drach,

Wotsch, ass ych au Fasnacht mach,

Duet di als dr Bandwurm blooge,

Gohsch allewyl go 's Mammi frooge,

Mechtsch e Weekendhuus am Märt,

- Nai, das het jo doch kai Wärt, -

Kaufsch d'Sparse nur im Uusverkauf,

Schwärmsch fir e guete Käsuflauf,

Saisch bi-n-ere Reportage vom Hui:

Oh pfui, oh pfui, oh Doppelpfui!

Settsch dy Image ufpoliere,

's ney Rhygass-Ueli-Bier probiere,

Bisch glych schwär wie 's Marie-Theresli,

Frissisch drum nur Ai im Gleesli,

Machsch vor Angscht in d'Unterhose,

Gohsch go-n-e Zwaier Bordeaux bloose,

Hausch's mänggmol au ins Porno-Kino,

Schimpfsch iber 's neye Stadtcasino,

Duesch blutt dur d'Freyestrooss ab flitze,

Und hesch allanderdag ain sitze,

Bi Rot mechtsch iber d'Kryzyg laufe,

Bim Begg säx Faschtewaje kaufe.

? ? ? ? ? ? ? ? ? ? ?

Das kasch nit aifach nur go iebe,

Do bruuchts e Schyn drzue, my Liebe,

Fir jede Saich - 's isch allerhand -

Macht hit dr Staat die hohli Hand.

De rybsch zwaifuffzig ufe Disch

und waisch, dass de versegglet bisch.

Denn dert, wo's wirgglig neetig wär,

Isch's mit dr Ufsicht nit wyt här.

D'Umwält, d'Luft, dr Babbe Rhy

Gsehn punggto Gift verheerend dry.

Do draut sich niemerts ebbis z'mache,

D'Chemie duet sich ins Fyschtli lache.

Und wenn alldag die Zyttigsfritze

Im Blettli dien ihr Gift verspritze,

Wenn z'Bärn als dr Sanggt-Mörgeli

drajht an sym Gnägi-Oergeli,

Wenn vome Match in Frauefäld

Dr Schampi dr greescht Saich verzel1t:

Do durezgryffe wär's jetz Zyt –

Doch do drgege macht me nyt.

's ainzig Gift wo ohni Schyn griegsch git's an dr
Ladärne-Usstellig in dr Baslerhalle am Fasnachts-
Zyschtig vom Morge-n-am Nyni bis z'Obe-n-am Elfi

